3 Desember 2006

Eerste Sondag in Advent 
Sondag naaste aan Wêreldvigsdag

Liturgiese voorstel

Fokusteks: 

Lukas 21:25-36

Ander tekste: 

Jeremia 33:14-16; Psalm 25:1-10; 1 Tessalonisense 3:9-13
Sondag van HOOP

Inleiding 

Hierdie Sondag is die Sondag naaste aan Wêreldvigsdag en gevolglik behoort dit heelwat aandag in die erediens te geniet. Met die sogenaamde vigspandemie in gedagte wil die liturgie vandag erns maak met die eskatologie, die al reeds en die nog nie binne die raamwerk van ons Adventsverwagting. Ons hoop, smag na en bid tot God vir uitkoms binne die ervaring van die “nog nie” (ook mbt sake soos MIV/vigs), terwyl ons die “al reeds” van wat God nou in die wêreld doen en gedoen het, vier.

God versamel ons voor Hom

Aanvangslied


Lied 320:1, 2  “O kom, o kom, Immanuel”; NSG 64

Voorganger 1: 
Vandag is die eerste Sondag van Advent, die Sondag van hoop. 

Voorganger 2: 
Ons hoop is op God en sy Seun, Jesus Christus. Hy is deur God aangewys om oor alle dinge te oordeel. Hy is die Een deur wie God belowe het om sy volk te verlos.

Voorganger 1: 
Ons steek vandag die eerste kers aan om ons te herinner daaraan dat Hy ons hoop en die hoop van die wêreld is.


Ons dank God vir die beloftes wat Hy aan ons gemaak het en vir die lig wat Hy in die wêreld gebring het.

Gemeente: 
U is Immanuel, God met ons.


U is die God van hoop.

Eerste kers (waarop daar hierdie Sondag ’n rooi strik is) word aangesteek.

Voorganger 2: 
Kom ons bid saam:


O God van hoop, Immanuel, God met ons.


Ons bid dat U u lig in hierdie dae in ons hart sal laat skyn.


Help ons om gereed te wees vir die dag en die uur wanneer Christus finaal verskyn.


Leef in ons en help ons om in U te lewe.


Vernuwe ons deur die krag van die Heilige Gees sodat ons aanbidding, ons 


feesviering en ons voorbereiding vir U welgevallig sal wees – nou en vir ewig. Amen.

Skriflesing

‘n Lidmaat lees Lukas 21:25-28.

Sang

Lied 329 “Want so lief het God die wêreld gehad”

Aanvangswoord

So sê die Here: “Die hemel en aarde sal vergaan, maar my woorde nooit” (Luk 21:33).

Seëngroet 

Genade en vrede van Hom wat is en wat was en wat kom, 

en van die sewe Geeste voor sy troon, 

en van Jesus Christus, die geloofwaardige getuie, 

die eerste wat uit die dood opgestaan het, 

die Heerser oor die konings van die aarde” (Op 1:4, 5).

Loflied

Psalm 25

Diens van die Woord

Gebed by die opening van die Woord

Almagtige Vader, aan die begin van nog ‘n somer in Suid-Afrika tussen bome wat begin bot, verlang ons na u somer. Here, U het self gesê dat die hemel en die aarde sal vergaan, maar u woorde sal nooit vergaan nie. Versterk ons nou deur u lewendmakende Woord, dat ons kan opstaan en ons kop oplig en in die regte rigting kan kyk. Amen.
Kindertyd 

Kyk of jy nog êrens een of ander takkie met bloeisels in die hande kan kry. Verduidelik aan die kinders hoe amandelbome se bloeisels al in die winter aan die bome verskyn. Rondom ons is dit dan in die natuur nog winter, maar die amandelbloeisels is tekens van God se somer wat kom. Koppel dit aan Wêreldvigsdag, hoe miljoene mense ly en hoe mense wêreldwyd ook help. Verduidelik hoe dit ook vir gelowiges dikwels net na winter lyk, maar hoe God se Woord en sekere goed wat in die wêreld gebeur, reeds vir ons wys dat God se somer kom.

Skriflesing

Lukas 21:25-36

Preek

Diens van die tafel

Nagmaal of nagmaalherinnering

Getuienis 

Nader iemand wat deur MIV/vigs geïnfekteer of geaffekteer is om sy/haar ervarings met die gemeente te deel. So ‘n getuienis kan baie gemeentes help om hierdie nood persoonlik te maak en ook bewustheid aan te wakker. In ander gemeentes waar dit ‘n daaglikse realiteit is, moet daar liefs versigtig omgegaan word met so ‘n getuienis.

Offergawes

Voorbidding deur ‘n diaken by die offergawes en vir die nood van ons wêreld. 

Die gebed behoort spesiale aandag te gee aan die MIV/vigs-pandemie.

Uitsending

Wet

Verootmoediging

Lees Psalm 25:1-7.

Genadeverkondiging

Lees Psalm 25:8-10.

Antwoord

Lied 493:2; NSG 221 “Niks het ons van Hom verdien, tog bring Hy die goeie tyding”

Seën 

“Mag die Here julle liefde vir mekaar en vir alle mense laat groei en oorvloedig word. 

So sal Hy julle innerlik sterk maak dat julle onberispelik en heilig voor God ons Vader sal staan 

wanneer ons Here Jesus kom saam met die heilige engele” (1 Tes 3:12-13). Amen. 
PREEKSTUDIE – LUKAS 21:25-36

Agtergrond

Ander Leesroostertekste vir Advent 1: Jeremia 33:1-16 – God belowe dat Hy sy goeie beloftes aan Israel en Juda sal nakom. Hierdie belofte gee God deur Jeremia aan sy volk terwyl dit met hulle sleg gegaan het. Psalm 25:1-10 – 'n Gebed om redding wat ook 'n gebed om onderrig ten opsigte van die regte pad insluit. Die reg wat God laat geskied, sluit in dat Hy sy pad aan sy kinders leer. 1 Tessalonisense 3:9-13 – Paulus se gebedsverlange: om die gelowiges weer te sien; dat hulle liefde sal groei; dat hulle onberispelik voor God sal verskyn.

Teks

Lukas 21:25-36 is 'n onderafdeling van die gedeelte van 19:29 tot 21:38 wat handel oor Jesus se bediening in Jerusalem. Dit begin met die triomfantelike intog (19:28-44) waarna die res die teenstand wat Jesus ondervind het, beskryf. Lukas 21:5-36 handel oor die toekoms van Jerusalem en binne hierdie gedeelte staan vers 25-28 oor die koms van die Seun van die mens, 29-33 oor die gelykenis van die vyeboom en 34-36 oor die oproep om te waak en te bid. Dit is goed om die gedeelte van minstens vers 20 af te lees. Dan onthou ons dat hierdie woorde in die eerste plek deur Jesus aan sy dissipels gegee is. Die Skrifgedeelte het ooglopend 'n wederkoms-fokus, maar dit was ook vir die dissipels wat dit eerste gehoor het, relevant. Vir vers tot vers verklaring kan kommentare geraadpleeg word. Ek lig net enkele aspekte uit wat vir die prediking van waarde kan wees.

Vers 25-28 handel oor die koms van die Seun van die mens. Vers 25 beskryf die kosmiese gebeure wat dit sal voorafgaan. (Interessante ooreenkomste met die OT kan in tekste soos Jes 13:9-10, Eseg 32:7-8 en Joël 2:30-31 gevind word.) In 26-27 kom die reaksies van “die mense” (ongelowiges?) ter sprake, terwyl 28 ‘n oproep tot 'n gelowige reaksie maak. Dit is duidelik hier word van 'n eenmalige koms van die Seun van die mens op die wolke gepraat, maar dit beteken nie noodwendig die tekens wat dit voorafgaan, eenmalig sal plaasvind nie. Terugskouend oor die geskiedenis was daar al baie soortgelyke verskynsels. Ons mag aanneem dat die intensiteit sal toeneem voor die koms van die Seun.

Vers 29-30 handel oor die gelykenis van die vyeboom wat bot. Soos mense wat die natuur ken die tekens van die seisoene kan lees, behoort Jesus se volgelinge sensitief te wees vir die “tekens van die tye”.

Vers 31. Die toepassing van die gelykenis lê in die eerste plek daarin dat gelowiges opgeroep word om gereed te wees vir die koms van die koninkryk.

Vers 32 is 'n moeilike teks om te verstaan. Wie is “hierdie geslag” (generation) en waarna verwys “hierdie dinge”? Daar het reeds byna 2 000 jaar verstryk sedert Jesus hierdie woorde uitgespreek het. “Hierdie geslag” kan dus nie alleen die geslag wees wat in Jesus se tyd geleef het nie. As dit verstaan word dat dieselfde geslag wat die tekens van vers 25 beleef, ook die koms van die Seun op die wolke sal beleef, is die vraag wat die betekenis van hierdie gedeelte dan vir al die “ander geslagte” sou wees. Waarskynlik moet ons aanvaar hierdie gedeelte handel nie alleen oor 'n “eenmalige verloop van gebeure aan die einde van die tye” nie, maar dat daar deur die eeue in mindere en meerdere mate gebeure plaasvind wat vanuit hierdie Skrifgedeelte verstaan moet word. “Our Lord’s words, then, have relevance to those who heard Him speak these words. They also have had relevance to the saints over the centuries. And they will be relevant to the saints of the last days as well. No one dares to take these words idly, as though they will relate to a future people at a future time. Jesus does not allow this mentality to prevail” (Bob Deffinbaugh, Luke: The Gospel of the Gentiles, www.bible.org/page.asp?page_id=1134).

Vers 33 bevestig Christus se woorde is seker is en staan vas. Dit openbaar ook Jesus se gesag.

Vers 34–36. Omdat dié dag skielik kom, moet julle gereed en waaksaam wees. In baie konkrete taal word 'n lewenswyse afgewys wat daartoe sal lei dat die dissipels onverhoeds deur die koms van die Seun oorval word. Teenoor die waarskuwing staan die oproep: “Wees waaksaam en bid altyddeur.”

Oorsigtelik gesien, gaan dit in hierdie gedeelte om twee tipes inligting wat gekommunikeer word. Die een lyn wat deur die gedeelte loop, is die inligting oor die koms van die Seun van die mens en die gebeure wat dit voorafgaan en vergesel. Die twee lyne is die (verkeerde en regte) reaksie van mense hierop. Terwyl daar verskeie vrae en probleme rondom die tekens (die bot van die vyeboom) kan wees, is die gedeelte helder en duidelik oor hoe ons nie moet reageer nie en hoe ons wel moet reageer. Daarom kies ek om die fokus vir die prediking oor hierdie gedeelte te neem in dit wat helder is: “staan dan regop en lig julle kop op” (28), “weet dat die koninkryk van God naby is” (31), “wees op julle hoede” (34) en “wees waaksaam en bid altyddeur dat julle die krag kan ontvang om deur al hierdie dinge wat gaan gebeur, behoue deur te kom en om voor die Seun van die mens te verskyn” (36).

Konteks

Lukas 21:25-36 word op 'n spesifieke Sondag in die samekoms van die gemeente verkondig. Dit is nie 'n sporadiese of toevallige gebeurtenis nie, maar word deur die kerkjaar binne verband en binne konteks geplaas. Die gemeente kom bymekaar vir die eerste Adventsondag en hierdie Sondag het ook 'n datum (3 dae na Wêreldvigsdag). Dit sal daarom goed wees as die prediker hom/haar oriënteer ten opsigte van Advent en ten opsigte van die tydsgewrig.

In sy inleidende hoofstuk van die “Riglyne vir Adventsprediking” onderskei B A Müller verskeie elemente in die Adventsprediking (Riglyne vir Adventsprediking, 1981). Die eerste en laaste element noem hy afwagting en verwagting. Afwagting sluit aan by die Ou-Testamentiese aankondiging van die koms van die Messias. “Die verlange, die verwagting, die uitsien na die vervulling van die belofte (OT) is hierin sterk motiewe.” Verwagting gaan om meer. Hier kyk die Nuwe-Testamentiese gemeente vooruit na die uiteindelike vervulling van God se beloftes van heil, Shalom, sy koninkryk. Verwagting staan in die spanningsveld van God se beloftes aan die een kant en die werklikheid en nood van 'n stukkende wêreld aan die ander kant. “Ook hierin is daar nog 'n groter teenstrydigheid tussen die beloftes van ‘vrede op aarde’ en die werklikheid van stryd, geweld, bloed en trane.” 

B A Müller se inleidende hoofstuk wat hy vir die Verdere Riglyne vir Adventsprediking (1990) geskryf het, vorm 'n belangrike toevoeging tot die hoofstuk van 1981. Onder die opskrif “Die Sosiale Aspekte van Adventsprediking” pleit hy vir 'n prediking in die Adventstyd wat rekening hou met die sosiale konteks waarin dit plaasvind. Hy vra dat in Adventsprediking “die vrug van die eksegese vandag toegepas moet word op die terrein van die konkrete sosiale werklikheid in 'n bepaalde historiese situasie”. Die implikasies hiervan werk Müller in sewe perspektiewe uit wat hierdie inleidende hoofstuk 'n baie aktuele artikel maak. Lees dit gerus (weer)! In die tweede perspektief, “die sosiale dinamiek van die Advent”, bring Müller weer die verwagting ter sprake en bring dit hierdie keer in verband met hoop (in die Bybelse sin van die woord). Hy wys hoe die koning in die Ou Testament 'n “bron van hoop” was omdat hy reg en geregtigheid moes dien. Wanneer die gemeente in die Adventstyd leer om haar met die lydendes te identifiseer, ontdek ons wat die vrederyk van God beteken. “Daarom is ál die Adventstekste gelaai met woorde van hoop vir die arme, woorde wat 'n uitdaging rig aan die nie-armes.” Omdat die verhaal van Jesus se koms ook van swaarkry en lyding (dink veral aan die kindermoorde in Betlehem) vertel, kan lyding in ons tyd nie die boodskap van Christelike hoop laat sterf nie. Die laaste perspektief wat Müller uitlig, fokus op die “inkarnering” van die Adventsboodskap in ons lewe. Advent roep tot konkrete leefwyse op. Die prediker moet die gemeente help op weg “na 'n gemeenskapsetos waarin die “new way of life” van die gemeenskap tot uitdrukking moet kom en waarin die nuwe skepping (2 Kor 5:17) hom begin manifesteer.

Ek haal hierdie twee artikels breedvoerig aan omdat ek geen beter motivering kan gee waarom die prediker juis op die eerste Adventsondag sinvol en aktueel Wêreldvigsdag ter sprake kan en moet bring nie. Dit skep die geleentheid tot Adventsprediking wat sosiaal relevant is. Binne die kerklike jaar fokus die eerste Adventsondag op die roepe na God vanuit die situasie van menslike ellende en saam daarmee weerklink die oproep om waaksaam te bly met die oog op die wederkoms. Daarom is hierdie Sondag geskik om aandag te gee aan afwagting en verwagting, binne die spanningsveld van belofte en werklikheid.
Wêreldvigsdag

Die Vigsburo (CABSA) sal DV weer hierdie jaar voor Wêreldvigsdag (vroeg in November) wenke en relevante inligting beskikbaar stel. Dit kan aangevra word deur 'n e-pos met die versoek aan management@cabsa.co.za te stuur. Die inligting sal ook op die webblad www.cabsa.co.za geplaas word. Om die prediker ten opsigte van Wêreldvigsdag te oriënteer, word die volgende inligting gegee.

Die aanlynensiklopedie Wikipedia gee 'n kort en helder opsomming van die geskiedenis van hierdie dag: 

“World AIDS Day, observed December 1 each year, is dedicated to raising awareness of the global AIDS epidemic caused by the spread of HIV infection. December 1 was chosen because the first case of AIDS was diagnosed on this day in 1981. Since then, AIDS has killed more than 25 million people, making it one of the most destructive epidemics in recorded history. Despite recent, improved access to antiretroviral treatment and care in many regions of the world, the AIDS epidemic claimed an estimated 3.1 million (between 2.8 and 3.6 million) lives in 2005 of which, more than half a million (570,000) were children.

“The concept of a World AIDS Day originated at the 1988 World Summit of Ministers of Health on Programmes for AIDS Prevention. Since then, it has been taken up by governments, international organizations and charities around the world.

“From 1988 to 2004, the World AIDS Day was organized by UNaids, who, after consultation with other organizations, chose a theme. In 2005 UNaids handed over responsibility for World AIDS Day to The World AIDS Campaign (WAC), an independent organisation. For 2005, they chose Stop AIDS: Keep the Promise as the theme for World AIDS days through to 2010. This theme is not specific to World AIDS Day but also to the work WAC does throughout the year” (http://en.wikipedia.org/wiki/World_AIDS_Day).

Die tema wat Worldaidscampaign vir Wêreldvigsdag 2006 aanbeveel, is “Stop AIDS. Keep the promise.” (Inligting en dokumente kan by www.worldaidscampaign.org gevind word – volg die wyser na “Campaign Theme” en “World AIDS Day”.) Die agtergrond van hierdie tema spruit veral uit vele beloftes wat in vorige jare deur regerings, wêreldleiers en organisasies (insluitend kerke) gemaak is om die vigspandemie effektief te beveg, maar waarvan min nog gerealiseer het. Die tema spreek sekerlik nie net dié leiers en organisasies aan waarna Worldaidscampaign verwys nie, maar roep ons almal op om die beloftes wat ons reeds gemaak het, na te kom of ons opnuut daartoe te verbind. Ook in Suid-Afrika wek die geskiedenis van kerke se betrokkenheid by MIV en vigs die indruk van beloftes wat nie tot dade oorgaan nie. Menige kerk het pragtige verklarings, sinodebesluite en selfs besluite op ringsvlak en kerkraadsvlak, maar hoeveel hiervan het al in die praktyk oorgegaan?

Nader aan huis moet die prediker ook die volgende in ag neem:

Die getal mense wat met MIV leef, het in Suid-Afrika al so toegeneem dat almal van ons al MIV-geaffekteerdes geword het. Die waarskynlikheid is groot dat daar in elke gemeente persone sal wees wat hierdie Sondag met afwagting na die erediens sal kom. Iemand wat heel onlangs die ontstellende tyding gekry het dat hy/sy MIV-positief getoets is. Of iemand wat al lank met hierdie wete loop en net nie weet hoe om dit te hanteer nie. Daar sal ook geaffekteerdes wees. Dalk ’n ouma wat die tyding gehoor het dat ’n kleinkind ernstig siek is, maar ook die goeie nuus dat daar met antiretrovirale medikasie begin is met goeie gevolge. Hierdie ouma kan egter nie soos ander oumas oor haar kleinkind se wel en wee oor ‘n koppie tee uitwei nie. Dis maar enkele voorbeelde van lidmate wat dalk wonder of daar in die gemeente hoegenaamd ruimte vir hulle is. Omdat hulle weet dat die gemeente hierdie Sondag by Wêreldvigsdag sal aansluit, kom hulle waarskynlik met die vraag: Het die Woord vandag iets vir mý te sê? Sal ek vandag agterkom of hierdie gemeente my hartseer, vrese en vreugdes verstaan? Hierdie vrae sal natuurlik nie net deur die preek beantwoord word nie, maar ook deur die liturgiese inkleding van die diens. Daarom behoort daar ook op ander maniere as net in die preek by Wêreldvigsdag aangesluit te word.

Een baie belangrike opmerking om te onthou in 'n preek of erediens wat die vigspandemie ter sprake bring: Wees baie versigtig vir die “ons”- “hulle”-paradigma. MIV en vigs is nié 'n “hulle-probleem” nie, maar 'n “ons-probleem”. MIV en vigs raak ons as gelowiges direk. Die kerk, die liggaam van Christus het vigs. Saam hiermee die volgende: Moet asseblief nie praat van “MIV-besmet” nie (besmet word gewoonlik vir diere gebruik). Selfs die uitdrukking “MIV- geïnfekteer” moet versigtig gebruik word. Praat liewer van “mense wat met MIV leef”. Wees versigtig om die indruk te wek dat mense wat met MIV leef, “groot sondaars” of “ongelowiges” is – of om na hulle as “slagoffers” te verwys.

Hoe leef gelowiges in verwagting op Christus se tweede koms?

Die prediker wat erns met Lukas 21:25-36 maak, sal noodwendig oor hierdie vraag moet nadink. Saam met die vraag hoe 'n bewuste afwagting en verwagting dat Christus kom, ons daaglikse lewe behoort te rig, is daar ook die vraag: Hoe reageer ons wanneer dinge gebeur wat ons as “tekens van die tye” kan interpreteer? 'n Verhaaltjie wat iets van mense se verskillende reaksies op oënskynlike “tekens van die tye” illustreer, is deur Cornelius Plantinga jr in 'n preek oor Lukas 21:28 oorvertel.

“According to a story that Os Guinness tells, 220 years ago the Connecticut House of Representatives was in session on a bright day in May, and the delegates were able to do their work by natural light. But then something happened that nobody expected. Right in the middle of debate, there was an eclipse of the sun and everything turned to darkness. Some legislators thought it was the second coming. So a clamor arose. People wanted to adjourn. People wanted to pray. People wanted to prepare for the coming of the Lord.

“But the speaker of the House had a different idea. He was a Christian believer, and he rose to the occasion with good logic and good faith. We are all upset by the darkness, he said, and some of us are afraid. But “the Day of the Lord is either approaching or it is not. If it is not, there is no cause for adjournment. And if the Lord is returning, I, for one, choose to be found doing my duty. I therefore ask that candles be brought.

“And men who expected Jesus went back to their desks and resumed their debate” (preek gepubliseer in The Christian Century, December 6, 2000, pp. 1270-1272 ook http://www.religion-online.org/showarticle.asp?title=2020). 

Preekvoorstel

Ek stel voor dat 'n preek oor Lukas 21:25-36 op die eerste Sondag van Advent in aansluiting by Wêreldvigsdag as invalshoek die volgende vrae gebruik:

Hoe leef mense wat die tweede koms van Christus afwag en verwag?

Hoe reageer ons wanneer daar dinge gebeur wat oënskynlik as “tekens van die nabye wederkoms” geïnterpreteer kan word?

Dis nie moeilik om voorbeelde van oënskynlike “tekens van die nabye wederkoms van Christus” te noem nie. Luister maar net hoe praat mense oor die opskrifte wat ons koerante dikwels ontsier. Die tsoenami wat Indonesië getref het; die orkaan Katrina wat New Orleans tref; die waarskuwings dat die klimaat van die aarde besig is om warmer te word; die oorloë en dreigende oorloë; die dreigende voëlgriep en natuurlik die vigspandemie. Al hierdie gebeure stem enige regdenkende mens tot onrus. Hoekom gebeur dit? Nog belangriker: Hoe moet ons daarop reageer? Moet ons maar rustig voortgaan met ons daaglikse lewe asof niks regtig gebeur nie? Of moet ons ons gewone lewe opskort en soggens, smiddae en saans in kerke saamkom om te bid en die tye tussenin gebruik om mense tot bekering op te roep? Dis maklik om raak te sien dat nie een van die twee uiterstes sinvol is nie. Maar dan bly die vraag: Hoe leef mense wat die wederkoms van Christus as 'n realistiese werklikheid aanvaar? Hoe reageer ons wanneer gebeure met katastrofiese afmetings hulle voor ons oë afspeel? Die Adventstyd is by uitstek 'n tyd wanneer ons hierdie vrae kan bedink. Advent wil juis vir ons help met antwoorde op hierdie vrae.

As eerste ronde kan die prediker die gemeente help om te besef dat Advent juis 'n tyd van afwagting en verwagting is. Dié punt kan uitgewerk word tot by die gedagte dat afwagting en verwagting deur die Adventstyd opgeroep word, maar dat iets hiervan ook die res van die jaar in ons lewenswyse neerslag moet vind. Gelowige volgelinge van die Here wat gekom het en wat weer kom, leef bewustelik in die “tussentyd” wat ook beteken “die tyd voor die tweede koms”. In Lukas 21:25-36 praat Jesus met sy dissipels oor die lewe in hierdie “tussentyd”.

'n Volgende ronde van die preek kan daarop wys dat dinge wat rondom ons gebeur, ons dikwels herinner aan “tekens van die nabye wederkoms van Christus”. Hier kan aandag gegee word aan die geweldige omvang wat die vigspandemie aanneem. Dis belangrik dat die prediker daarop wys dat hierdie preek nie wil argumenteer dat die vigspandemie of ander gebeure waarvan ons hoor, die letterlike vervulling van Jesus se woorde in ons Skrifgedeelte is nie. Dit is nie die moeite werd om te verval in argumente en probleme rondom vrae of die gebeure in ons tyd werklik die vervulling van Jesus se woorde in ons Skrifgedeelte is nie. Belangriker as hierdie vrae is die vraag hoe ons reageer. Dit bring die preek by die belangrike waarskuwings en veral oproepe in ons Skrifgedeelte “staan dan regop en lig julle kop op” (28), “weet dat die koninkryk van God naby is” (31), “wees op julle hoede” (34) en “wees waaksaam en bid altyddeur dat julle die krag kan ontvang om deur al hierdie dinge wat gaan gebeur, behoue deur te kom en om voor die Seun van die mens te verskyn” (36).

Hier kan die prediker dan terugkom na die inhoud van hierdie oproep wat Jesus tot sy dissipels maak om doelgerig te lewe en nie toe te laat dat ons deur óf vrees óf die verleiding van 'n hier-gerigte lewe in 'n lewenswyse te verval nie. Toegepas binne die konteks van die vigspandemie beteken dit dat gelowiges, gemeentes en die kerk nie mag verval in 'n burgerlike lewe wat die ramp wat rondom en tussen ons afspeel, ignoreer nie (die probleem van ontkenning). Dit sal ook niks baat om te reageer op 'n wyse wat deur vrees gedrewe word (26a) nie (die probleem van veroordeling en stigma). 

Gelowiges en die kerk weet dat hulle Here gekom het en sal kom en daarom kan hulle betrokke wees in hierdie wêreld op 'n wyse wat die koninkryk van God bevorder. Juis in die Adventstyd word ons toegerus om hoopvol te leef en om hoop te bedien aan mense wat daarna smag.

Laastens kan die prediker daarop wys dat dit alles niks beteken as dit as teorie in die lug bly hang nie. Jesus se oproep in ons Skrifgedeelte stel duidelik 'n praktiese leefwyse aan die orde. Wie niks doen nie, bly vasgevang in 'n na binne gerigte burgerlike lewe. Gelowiges wat op hulle hoede is vir die koms van die Seun, rig nou reeds tekens op van die koninkryk van God wat naby is. Tekens van hoop, tekens van sorg, tekens van Christus se liefde.

